
MINUTI

Il‑Minuti ta’ Laqgħat Nru 16 u Nru 17 li saru nhar it‑Tlieta, 11 ta’ Diċembru 2018 u nhar l‑Erbgħa, 6 ta’ Frar 2019 rispettivament ġew ikkonfermati. 

TQEGĦID TA’ KARTI

IĊ‑CHAIRPERSON (Onor. Etienne Grech): Nixtieq inpoġġi fuq il‑Mejda tal‑Kamra dan ir‑rapport;

Annual Report 2018 from the Office of the Commissioner for Voluntary Organisations.

APPROVAZZJONI TAR‑RAPPORT ANNWALI 2018 MILL‑BORD TAL‑PULIZIJA

IĊ‑CHAIRPERSON: Għandna quddiemna r‑rapport annwali 2018 dwar il‑ħidma tal‑Bord Indipendneti għal‑Ilmenti dwar il‑Pulizija. Għandkom kopja tiegħu? (Onor. Membri: Iva) Dan kien intbagħat lilkom ukoll permezz ta’ email. Hawn xi ħadd li għandu xi kummenti fuq dan ir‑rapport? (Onor. Membri: Le) Mela r‑rapport huwa approvat. Issa nistgħu ngħaddu mill‑ewwel għas‑suġġett li jmiss. 

DISKUSSJONI DWAR IS‑SUĠĠETT “ABBUŻ FUQ L‑ANZJANI”

IĊ‑CHAIRPERSON: Niġu issa għas‑suġġett li se niddiskutu llum u mbagħad inkompluh nhar l‑Erbgħa, 13 ta’ Marzu, liema suġġett se jitratta l‑abbuż fuq l‑anzjani. L‑ewwel mistiedna li għandna għal‑lum hija s‑Sinjura Alexia Vella, Dr Maria Aurora Fenech u s‑Sinjura Mary Grace Cassar. Insejjaħ lis‑Sinjura Alexia Vella.

IS‑SINJURA ALEXIA VELLA (Assistent Direttur fid‑Dipartiment tal‑Anzjanità Attiva u Kura fil‑Komunità): Il‑preżentazzjoni tagħna qsamnieha fi tliet partijiet. Se niddedikaw l‑ewwel parti fuq it‑terminoloġija u fuq min jagħmel l‑abbuż fuq l‑anzjani. Imbagħad jien se nidħol f’aktar dettall fuq is‑servizzi tagħna bħala Dipartiment u fuq liema huma dawk is‑servizzi li jkunu aktar suxxettibbli li jiltaqgħu ma’ abbuż fuq l‑anzjani. Fl‑aħħar se ngħaddu xi rakkomandazzjonijiet permezz tas‑Sinjura Mary Grace Cassar. Għalhekk se nħalli f’idejn Dr Maria Aurora Fenech, li hija lecturer l‑Università imma li tgħinna wkoll fid‑Dipartiment fl‑irwol tagħha bħala Allied Health Manager. 

DR MARIA AURORA FENECH (Department of Gerontology, Faculty for Social Wellbeing, University of Malta): Il‑background tiegħi huwa fil‑physiotherapy però għamilt żmien twil ‑ mill‑1992 ‑ involuta f’San Vinċenz u kont għamilt studju fuq l‑elderly abuse. L‑elderly abuse jiffoka fuq ħames forom; għandek il‑physical abuse, il‑financial or material abuse, in‑neglect or acts of ommission, l‑emotional or psychological abuse u s‑sexual abuse. Imbagħad dawn il‑forom ta’ abbuż hemm umbrella terms oħra li kollha jistgħu jidħlu taħthom, fosthom id‑discriminatory and ratially motivated abuse, l‑institutional abuse, l‑istranger abuse, is‑system abuse u mbagħad għandek l‑istaff li jista’ jabbuża mill‑anzjan, l‑anzjan li jista’ jabbuża minn anzjan ieħor, qarib li jista’ jabbuża mill‑anzjan u anzjan li jista’ jabbuża mill‑istaff. Jien se niffoka ftit fuq snipets li qaluli l‑anzjani stess u li għadni niltaqa’ magħhom fix‑xogħol tiegħi, anke meta nkun qiegħda nitkellem mal‑istudenti waqt il‑lectures. Se nikkwota verbatim dak li smajt minn ċerti anzjani. Persuna partikolari qaltli; “Ma tafx? Trid tbus l‑id li tixtieq maqtugħa”. Persuna oħra qaltli; “Isma’ ruħi jien dalwaqt immur id‑dar. Ilbieraħ stess qaltli hekk it‑tifla u dik ma tigdibx bħal dawk”. U dak il‑ħin ippuntat lejn il‑carers. Imbagħad kompliet tgħidli; “Dawk qaluli li jien hawn se nibqa’”! 

Xi ħaddieħor qalli; “Jien ma nafda lil ħadd, lanqas lil uliedi! Dawk gidbuli, suppost ġejt hawn għal perjodu ta’ konvalexxenza imma issa diġà għaddew sentejn u nofs minn mindu ġejt hawn”! Anzjan ieħor qalli; “Ħalli ngħidlek xi tfisser abbuż” u beda jidħak b’mod sarkastiku. Qalli; “Naf biċ‑ċert li ibni mar jitkellem ma’ xi ħadd kbir biex jien nidħol hawn. Smajt lill‑istaff jitkellmu u smajthom jgħidu li aħjar joqogħdu attenti minni għax nista’ nġibhom għall‑frisk. Smajthom jgħidu li saret pressjoni kbira sabiex jien nidħol hawn. It‑tajba hi li jien ma rridx noqgħod hawn. Jien ma rrid niġġieled ma’ ħadd. Mhux posti hawn”. U beda jonfoħ u jħares madwaru. Kompla jgħidli; “M’hawn xejn tiegħi hawn”. U beda jipponta lejn l‑għamara. “Ma naf lil ħadd. Kelli debba u mogħża kienu l‑għożża tiegħi”. Beda jibki u kompla jgħidli; “Min jaf x’sar minnhom. Imqar nista’ narahom darb’oħra biss qabel nagħlaq għajnejja. Lanqas uliedi m’għadhom jiġu”. 
Anzjan ieħor qalli; “Trid titgħallem tilgħab il‑logħba hawn ġew. Trid titgħallem the rules of the game hawn ġew inkella jgħadduk minn għajn il‑labra – u beda jidħak – imma mhux miegħi. Jien naf it‑toqob tagħhom ‑ ovvjament uża kelma li ma nistax ngħidha hawnhekk – u għalhekk hawn qiegħed fuq wiċċ l‑idejn”. U beda jidħak ħafna però beda jidħak b’mod sarkastiku ħafna. “Mela ma jabbużawx bija! Mela jien iblah!” Xi ħaddieħor qalli; “M’għandix bżonn ħarqa imma jinsistu li nagħmel il‑bżonnijiet tiegħi fil‑ħarqa. Naf li jien ħoxna u goffa, wegħedthom li se ngħinhom biex niċċaqlaq imma kien kollu ta’ xejn. Fil‑ħarqa kelli nagħmel”! 

IĊ‑CHAIRPERSON: Dawn il‑kwotazzjonijiet minn fejn ġibthom? 

DR MARIA AURORA FENECH: Dawn qaluhomli l‑anzjani. 

IĊ‑CHAIRPERSON: U fejn kienu? 

DR MARIA AURORA FENECH: Ħafna minnhom kienu ġo San Vinċenz, però kien hemm minnhom li kienu qegħdin fi djar oħra tal‑anzjani. Jiġifieri jien mhu qed nipponta lejn ebda amministrazzjoni. Fil‑fatt dawn ħadthom fuq medda ta’ snin mill‑1992 sal‑lum. U l‑affarijiet għadhom għaddejjin sal‑ġurnata tal‑lum. U l‑aħħar anzjan qalli hekk; “Ma jifhmunix meta nitkellem bil‑Malti”. Qalli; “Din x’biċċa hi! Imnalla ngerfex xi ħaġa bl‑Ingliż. Sabuni tajjeb għax issa anke bil‑lejl qed jitolbuni l‑għajnuna meta anzjani oħra jkollhom bżonn xi ħaġa. Vera nħossni importanti għax anke l‑files qed jagħtuni biex naqralhom għax mhux dejjem ikunu jifhmu l‑Ingliż! Naf li mhux sitwazzjoni tajba imma jien miżmum fuq wiċċ l‑idejn”! 

Dawn kienu snipets li tawna l‑anzjani stess. B’mod personali ftit snin ilu, meta kont qiegħda nagħmel id‑dottorat kont ipprovajt nagħmel riċerka fuq il‑physical restraint use. Kelli l‑clearance u kollox biex nagħmilha u kont diġà bdejt xi ħaġa però nimmaġina li din ma laqtitx tajjeb lill‑istaff u darba minnhom għajjatli l‑kbir ta’ unit partikolari – mhux se nsemmi fejn – u spiċċajt quddiem il‑union members li qaluli li jew nagħmilha kif jgħiduli huma jew inkella ma nagħmel xejn! U spiċċajt kelli noħroġ ir‑riċerka kollha minn dak il‑unit u nagħmilha x’imkien ieħor. Imma minħabba ċ‑ċokon ta’ pajjiżna, fejn kulħadd jaf lil kulħadd, biex għamiltha kelli ma nidħolx jien fl‑environment! Jiġifieri għandek top bottom approach u bottom up approach. Il‑kultura hija ċ‑ċavetta ta’ kollox fejn tidħol is‑system or environment abuse. Kif naraha jien, personalment, avolja nibdlu l‑postijiet u nagħmlu r‑refurbishment u nwaqqgħu u nerġgħu nibnu, jekk il‑kultura interna tal‑istaff ma tinbidilx, wisq nibża’ li l‑affarijiet jibqgħu kif inhuma. Hawnhekk qiegħda nitkellem fuq perjodu ta’ bejn l‑1992 u l‑2019 u li nista’ ngħid hu li l‑affarijiet ftit li xejn iċċaqilqu. 

IĊ‑CHAIRPERSON: Grazzi. 

IS‑SINJURA ALEXIA VELLA (Assistant Director Department of Active Ageing and Community Care): Fuq dan is‑suġġett iddeċidejt li nagħti overview tas‑servizzi li nagħtu fid‑dipartiment kollu. Aħna għandna servizzi kemm residenjzali kif ukoll fil‑komunità. L‑abbuż fuq l‑anzjani nistgħu naqsmuh fi tnejn u hemm il‑possibilità li wieħed jiltaqa’ mal‑abbuż kemm fid‑djar residenzjali, kif bdiet issemmi Dr Fenech, fejn dawn huma day to day issues li nipprovaw nindirizzawhom. Imbagħad aħna nidħlu fid‑djar tal‑anzjani u nitkellmu mal‑impjegati għax dawn jiltaqgħu kontinwament ma’ ċerti issues. Ovvjament għandek a fine line fejn se taqta’ x’inhu abbuż però jkun hemm allegat abbuż fuq anzjani li dawn iħossuhom mhedda u ma jitkellmux għax jibżgħu li t‑tfal jieħdu għalihom jew jibżgħu minn xi ħaġa oħra u allura nispiċċaw f’sitwazzjoni mhux daqshekk feliċi biex nindirizzawhom dawn l‑affarijiet. Issa se nagħtikom overview tas‑servizzi li nagħtu. 

Aħna nagħtu servizzi residenzjali. Bħalissa għandna 2,500 sodda; għandna sodod li huma tal‑Gvern, għandna sodod li huma tal‑Gvern u tal‑privat u għandna sodod li huma mixtrija mingħand il‑privat. L‑abbuż ivarja u f’kull dar huwa differenti. Pereżempju fid‑djar tal‑Gvern ikunu aktar suxxettibbli għal tip ta’ abbuż filwaqt li fi djar tal‑privat għandek xenarji ftit aktar differenti. Fejn għandek taħlita tat‑tnejn, bħalma għandek fid‑dar tal‑Mellieħa, aħna jkollna aktar għajnejna fuq l‑istaff tad‑Dipartiment. U hija sfida kbira biex id‑Dipartiment ikun jista’ jagħmel monitoring tas‑servizz kollu li jingħata f’dawn id‑djar. Fejn jidħlu d‑djar tal‑privat għandek ir‑realtà ta’ ħafna mill‑istaff barrani u allura xi kultant l‑anzjani jħossuhom aljeni f’dak il‑post li qed jgħixu fih. Dawn il‑barranin ma jkunux jafu bil‑Malti u għandek biċċiet minnhom li lanqas bl‑Ingliż ma jkunu jafu jitkellmu. U allura jkollok anzjani li jispiċċaw jagħmluha ta’ translators biex almenu jieħdu l‑bżonnijiet bażiċi tagħhom. Dawn huma realtajiet differenti li niltaqgħu magħhom aħna. Dak fejn jidħlu d‑djar tal‑anzjani. 

IĊ‑CHAIRPERSON: Hemm xi standards fuq id‑djar tal‑anzjani? 

IS‑SINJURA ALEXIA VELLA: Iva, hemm l‑istandards tad‑djar tal‑anzjani li kienu ħarġu fl‑2015. Fil‑fatt kien hemm policy document. Issa hemm l‑Awotrità għall‑iStandards Soċjali li qiegħda taħdem fuq dokument ġdid biex ikun hemm standards għad‑djar tal‑anzjani kollha u fuqhom jingħata wkoll il‑liċenzjar tagħhom. Jiġifieri d‑djar tal‑anzjani tagħna u minn fejn nixtru s‑sodod iridu jkunu liċenjzati mill‑Awtorità. Sal‑2019 il‑liċenzji se joħorġu mill‑Health Care Standards imma mill‑2020 se jibdew joħorġu mill‑Awtorità li għadha kemm ġiet imwaqqfa s‑sena l‑oħra. Jekk nieħdu ftit statistika naraw li fejn jidħlu djar residenzjali għandek tipi differenti ta’ abbuż. Pereżempju nistgħu ngħidu li kien hemm serq, abbuż mill‑familjari, abbuż mill‑istaff u abbuż kemm minn staff tal‑Gvern kif ukoll abbuż mill‑istaff tal‑kuntrattur. 

Pereżempju jekk naraw it‑total naraw li kien hemm biss 20 każ irrapportat f’sena matul l‑2017! Mela minn 2,100 sodda fl‑2017 kellna 20 każ ta’ rapportar ta’ abbuż mill‑ilmenti kollha li daħlu. U allura hemmhekk tinduna li hemm fine line li kultant dak l‑abbuż ma tantx ikun jista’ jinqabad malajr. Hawnhekk għandek l‑issue tal‑under reporting għax ħafna anzjani jibżgħu jitkellmu għax jgħidulek, kif sabet Dr Fenech, li aħjar ma jitkellmux għax kif qegħdin jafu imma jekk jitkellmu ma jafux kif se jiġu! Hemm dik l‑issue wkoll. Dak fejn jidħol l‑abbuż fid‑djar tal‑anzjani. Pereżempju fl‑2017 kien hemm 22 serqa, 5 rapporti ta’ abbuż minn familjari u 15‑il rapport ta’ abbuż minn staff  li kien jikkonsisti minn abbuż fiżiku, eċċ. Dik bħala statistika fuq djar residenzjali. 

Id‑Dipartiment joffri wkoll diversi servizzi fil‑komunità. Pereżempju għandek is‑servizzi kliniċi bħal dawk tan‑nursing u l‑allied health care professionals li jmorru jaraw lill‑anzjani fid‑djar tagħhom. Imbagħad hemm servizzi oħrajn bħal pereżempju l‑meals on wheels, is‑servizz tal‑handyman u l‑home help. Tajjeb ngħidu li l‑abbuż jista’ jkun ukoll twofold, jiġifieri jista’ ikollok abbuż fuq l‑anzjani u jista’ ikollok anzjan li japprofitta mill‑impjegat. Dik hija issue li niffaċċjaw ukoll f’dawn it‑tip ta’ każijiet. Bħala servizz ewlieni li jindirizza l‑abbuż għandna s‑servizz tas‑social workers. Ġeneralment abbuż jiġi rapportat permezz ta’ miżuri differenti; jista’ jidħol ilment through il‑customer care jew through il‑livelli amministrattivi differenti jew inkella permezz tal‑179. 

Meta jkun hemm rapport ta’ abbuż dejjem nirreferu l‑każ lis‑social work unit tagħna li għandu ħaddiema li jittakkiljaw il‑każ mar‑resident, però ma jkunx dejjem faċli. Inti tindirizza l‑każ però jkun hemm il‑preżenza tal‑qraba, jiġifieri s‑social workers ikollhom din l‑isfida li ma jkunux jistgħu jindirizzaw il‑każijiet kif jixtiequ huma minħabba ħafna indħil mill‑qraba. Bħala każijiet ta’ social work ikollna madwar 500 każ fis‑sena. Issa bħala rapportar ta’ abbuż ma tantx tista’ toħroġ statistika għax jekk tistaqsi lill‑anzjani jekk jaħsbux li dak huwa abbuż, dawn ma jkunux daqshekk straightforward. Jagħtu x’jifhmu imma mhijiex daqshekk faċli. 

Għandna mbagħad realtà oħra tad‑dementia li għalihom għandna d‑Dementia Intervention Team li jaħdmu in liaison mat‑team tal‑CommCare, li fih għandek l‑interprofessionals kollha, inkluż tal‑geriatric u issa anke s‑psychogeriatrician, li jittakkiljaw il‑każijiet b’mod ħolistiku. Naturalment fejn hemm każ ta’ dementia l‑każ ikun ħafna aktar sensittiv minn każijiet oħra għax inti ma tkunx taf jekk huwiex qed jgħidlek il‑verità jew le. U anke x’ħin tiġi biex tieħu deċiżjoni, fuq min se toqgħod għax jekk l‑anzjan ikun fil‑fażi inizjali tad‑dementia, ġeneralment ikun għadu jista’ jiddeċiedi hu. Imbagħad hemm l‑aspett l‑ieħor fejn jekk persuna bid‑dementia tkun tat l‑awtorità lil ħaddieħor biex jiddeċiedi hu għaliha, aktar u aktar ma tkunx tista’ taqta’ linja jekk id‑deċiżjonijiet humiex qed isiru fl‑aħjar interess jew le ta’ dik il‑persuna. In a nutshell dak huwa l‑mod ta’ kif aħna mmissu mal‑abbuż tal‑anzjani. 

Bħala qafas legali nafu li l‑abbuż fuq l‑anzjani huwa protett u projbixxit mil‑liġi. Immissu ħafna mal‑Guardianship Act, u fejn naraw li hemm lok ta’ abbuż min‑naħa tal‑familjari, speċjalment abbuż materjali, nitolbu li jkun hemm … 

IĊ‑CHAIRPERSON: Il‑Guardianship Act minbarra persuni b’diżabilità tkopri wkoll lill‑anzjani? 

IS‑SINJURA ALEXIA VELLA: Iva, u aħna nitolbu li jkun hemm appuntat gwardjan biex jieħu ħsieb l‑interessi tal‑anzjan, anke għall‑assi tiegħu, u d‑deċiżjonijiet jittieħdu minn dan il‑gwardjan li jiġi appuntat. Sa ftit ilu kien hemm problema bil‑proċess però l‑affarijiet jidhru li reġgħu marru għan‑normal u issa qed jiġu appuntati aktar guardians b’mod regolari. Qabel kellna xi ftit ta’ bottleneck. Jidħol ukoll il‑Mental Health Act, fejn nipprovaw nimxu kemm jista’ jkun mal‑Mental Health Act biex nieħdu deċiżjonijiet fejn l‑affarijiet ma jkunux daqshekk clear cut. Nagħtu l‑go ahead għar‑responsible carer li jidħol għall‑persuna, però fejn naraw li jkun hemm lok ta’ abbuż nipprovaw naraw li jidħol l‑interprofessional team biex jiddeċiedi hu, idealment man‑next of kin, imma jekk  ikun hemm xi konflitt jiddeċiedi l‑interprofessional team. 

Tajjeb li nsemmi wkoll li kien hemm att legali li ġie ppreżentat fl‑2017 imma li mbagħad waqaf fil‑fażi ta’ konsultazzjoni pubblika. Warajh kien hemm follow up, kien hemm round table discussion is‑sena l‑oħra fejn komplejna niddiskutu u nagħtu rakkomandazzjonijiet f’dan ir‑rigward. Is‑Sinjura Mary Grace Cassar se tagħti rakkomandazzjonijiet però aħna xtaqna nieħdu din l‑opportunità biex nuru l‑bżonn ta’ dan id‑dokument li jipproteġi lill‑anzjani b’mod ħolisitku, li fejn tara abbuż ikun hemm protezzjoni legali biex l‑anzjan jiġi protett u nkunu qed naraw li l‑kwalità tal‑ħajja tiegħu  tiġi segwita. 

IĊ‑CHAIRPERSON: Grazzi. Is‑Sinjura Mary Grace Cassar. 

IS‑SINJURA MARY GRACE CASSAR (Senior Allied Health Professional Occupational Therapist, Department of Active Ageing and Community Care): Jien għamilt l‑istudju u r‑riċerka tiegħi fuq dawk l‑anzjani li għadhom jgħixu fil‑komunità. Intervistajt ukoll diversi professjonisti li jaħdmu mal‑anzjani u li jiltaqgħu magħhom meta dawn ikunu vittmi ta’ kriminalità varja, b’mod partikolari meta jkun hemm xi abbuż. Waħda mill‑affarijiet li kienet ħarġet kien il‑fatt li f’Malta għad m’għandniex dokument legali ‑ dak li jissejjaħ il‑Vulnerable Protection Act – li bis‑saħħa tiegħu kemm il‑professjonist kif ukoll l‑anzjan ikunu jistgħu jaħdmu flimkien. U meta jkun hemm abbuż fuq xi persuna li ssofri mid‑dementia jew xi tip ta’ communicative impairment ieħor din tkun tista’ tinħareġ mid‑dar bħalma għandek il‑care orders fil‑każ tat‑tfal. Illum il‑ġurnata jekk għandek tfal li qegħdin f’ambjent ta’ abbuż, is‑social workers flimkien mal‑pulizija jkunu jistgħu joħorġuhom mid‑dar u jpoġġuhom f’ambjent aktar sikur. Fil‑każ tal‑anzjani din għadha ma tistax issir. 

Xi ħaġa oħra li kienet ħarġet bħala rakkomandazzjoni – u din niltaqgħu magħha b’mod speċjali min‑naħa tas‑social workers ‑ hi dik li meta jkollok abbuż u taf li l‑anzjan stess ikun irid joħroġ minn dak l‑abbuż imma m’hemmx shelter addattat fejn dan ikun jista’ imur. Bħalissa x‑shelters li għandna huma dawk ġenerali, bħalma huma x‑shelters għall‑vittmi ta’ vjolenza domestika filwaqt li fil‑każ tal‑anzjani m’għandniex postijiet adegwati għalihom. Xi ħaġa oħra li nħossu li hemm bżonn tagħha huwa li jkun hemm aktar taħriġ għall‑professjonisti li jkunu qegħdin jaħdmu ma’ dawn in‑nies, bħal pereżempju l‑pulizija, social workers, criminologists, avukati, eċċ., u anke taħriġ għall‑anzjani nfushom biex dawn ikunu jafu fejn għandhom jirrikorru meta jiltaqgħu ma’ dan it‑tip ta’ abbuż. 

Xi ħaġa oħra li xtaqt insemmi hi l‑bżonn li jkollna tim li jkun jista’ imur fuq il‑post meta jkun hemm każ ta’ abbuż biex ikun jista’ jintervjeni mill‑ewwel fuq dik il‑persuna. Dan it‑tim ikun jista’ joffri lill‑persuna għajnuna psikoloġika, għajnuna emozzjonali u dak li jkun hemm bżonn għaliha u jibqa’ jsegwiha sakemm jingħalaq il‑każ. Pereżempju jista’ jagħti l‑każ li l‑abuser jittella’ l‑Qorti u allura dan it‑tim jibqa’ joffri s‑sapport tiegħu mill‑bidu sakemm jiġi biex jingħalaq il‑każ. Dawn l‑anzjani li kienu vittmi ta’ xi tip ta’ abbuż iħossuha ħafna li hemm barra m’hemmx għajnuna biżżejjed, liema għajnuna tista’ tkun f’nuqqas ta’ għarfien jew inkella f’nuqqas ta’ mezzi legali biżżejjed biex il‑professjonisti jagħtu dan is‑sapport. 

IĊ‑CHAIRPERSON: Inti qiegħda tissuġġerixxi xi tip ta’ leġiżlazzjoni? 

IS‑SINJURA MARY GRACE CASSAR: Jiena qiegħda nissuġġerixxi kemm leġiżlazzjoni apposta kif ukoll li jkollna tim ta’ professjonisti. Permezz ta’ din il‑leġiżlazzjoni tkun qiegħed tgħin lil dawn il‑professjonisti biex ma jkollhomx idejhom daqshekk marbutin u li jekk ikun hemm bżonn li tittieħed azzjoni, bħal meta tkun trid toħroġ anzjan minn ambjent ta’ abbuż, tkun tista’ toħorġu u tieħdu f’ambjent sikur sakemm il‑każ jiġi magħluq u l‑anzjan ikun jista’ jerġa’ jmur lura d‑dar tiegħu. Kien hemm drabi fejn l‑anzjan spiċċa f’dar tal‑anzjani għas‑sempliċi raġuni li ma setax jerġa’ imur lura f’daru. Nemmen ħafna li kieku jkollok dawn it‑tip ta’ shelters u jekk ikollok dan it‑tim li jagħti s‑sapport tiegħu waqt li jkun għaddej il‑każ, l‑anzjan ikun jista’ imur lura fil‑komunità hekk kif jingħalaq il‑każ tiegħu.  

IĊ‑CHAIRPERSON: Sinjura Cassar, tista’ tagħtina tliet eżempji tal‑aktar tliet tipi ta’ abbuż li huma l‑aktar komuni f’Malta li jseħħu fuq l‑anzjani? 

IS‑SINJURA MARY GRACE CASSAR: Jiena ma dħaltx fihom peress li kienet diġà semmiet xi ħaġa Dr Fenech. Però qed naraw bosta drabi abbuż finanzjarju fuq wirt fejn pereżempju jkollok anzjan li xi ħadd mill‑familja tiegħu twiegħdu li se tieħu ħsiebu u dan jispiċċa jiffirmalha d‑dokumenti, fejn ħafna drabi lanqas ikun jaf x’qiegħed jiffirma, u mbagħad jispiċċa jsib ruħu f’dar tal‑anzjani għax jiskopri li f’daqqa waħda daru marret fuq it‑tfal jew inbigħet! Kellna każijiet fejn dar ta’ anzjana ġiet f’idejn it‑tifel tagħha u dan kien jordnalha biex toħroġ mid‑dar u ma tmurx lura qabel id‑9.00 p.m.! U din l‑anzjana spiċċat tiġġerra mat‑triqat. Li kieku ma ġewx avżati l‑professjonisti biex jgħinuha tieħu lura dak li kien ittieħed lilha ma nafux x’kien se jiġri minnha!  

IĊ‑CHAIRPERSON: L‑abbuż fiżiku huwa komuni f’Malta? 

IS‑SINJURA MARY GRACE CASSAR: L‑abbuż fiżiku mhux daqshekk komuni għax dan mill‑ewwel se tinduna bih. Se jindunaw il‑ġirien jew se jindunaw il‑qraba, eċċ. 

IĊ‑CHAIRPERSON: U t‑theddid psikoloġiku? 

IS‑SINJURA MARY GRACE CASSAR: Fil‑fatt l‑aktar li nsibu huma abbużi finanzjarji, psikoloġiċi u issa qed jidħol ukoll is‑cyber abuse. Illum il‑ġurnata nafu li l‑anzjani qed isiru aktar well versed fuq l‑IT imma ġieli jirċievu xi phishing email fejn jitolbuhom l‑account number tagħhom biex jgħaddulhom xi flus u l‑anzjani jispiċċaw jagħtuhom id‑dettalji personali tagħhom u jispiċċaw jitilfu dak kollu li jkunu ġemmgħu matul is‑snin. Għalhekk naħseb li wasal iż‑żmien fejn għandu jkollna fond monetarju għal dawk li jitilfu kollox minħabba xi abbuż finanzjarju jew għax ikunu ġew misruqa. Ikollna anzjani li jispiċċaw jiġu misruqa hekk kif joħorġu mill‑bank wara li jkunu marru jsarrfu l‑pensjoni tagħhom. 

IĊ‑CHAIRPERSON: Jekk il‑persuna tkun anzjana l‑pieni jkunu aktar għoljin? 

IS‑SINJURA MARY GRACE CASSAR: Il‑Kodiċi Kriminali, Kap. 9 jgħidlek li l‑perpetrator jeħel piena aktar mill‑massimu, jiġifieri dak li ngħidulu l‑aggravju. Però sakemm jgħaddi l‑proċess kollu dik il‑persuna li tkun spiċċat vittma ta’ abbuż finanzjarju, taf ma jkollhiex income ieħor biex tgħix. U allura sakemm taslilha l‑pensjoni ta’ wara, għal dak ix‑xahar taf tispiċċa fil‑faqar għax ma jkollhiex flus f’idejha. 

Waqt li kont qiegħda nagħmel ir‑riċerka tiegħi tkellimt ukoll ma’ persuni li jaħdmu f’dan il‑qasam barra minn Malta u dawn qaluli li f’pajjiżi barranin jeżisti fond monetarju imma l‑anzjan ma jingħatax flus imma jingħata vouchers tal‑ikel biex almenu jkollu l‑affarijiet bażiċi għal dak ix‑xahar sakemm terġa’ tidħol il‑pensjoni li jmiss u jkun jista’ jkompli  jgħix b’mod normali. Dan il‑fond ikopri wkoll jekk il‑persuna għadha tgħix fid‑dar tagħha u ġratilha xi ħsara minħabba li sgassawlha l‑bieb jew ġratilha xi ħsara oħra fid‑dar waqt li ġiet misruqa. U allura permezz ta’ dan il‑fond tkun tista’ ssewwi dik il‑ħsara li tkun ġarrbet. 

Naf li xi żmien ilu kienu bdew jaħdmu fuq il‑Vulnerable Protection Act imma qisu weħlet issa. U allura, kif semmiet is‑Sinjura Vella, ikun tajjeb li nkomplu nimbottaw ftit ieħor biex dan l‑att joħroġ kemm jista’ jkun malajr ħalli nipproteġu lill‑persuni vulnerabbli fis‑soċjetà. Naħseb li huwa importanti wkoll li nagħmlu xi tip ta’ riċerka dwar is‑servizzi preżenti u x’irridu nkomplu ntejbu biex dawn is‑servizzi jkunu aktar b’saħħithom, inkluż li professjonisti li jaħdmu f’dan il‑qasam, bħall‑pulizija, social workers, avukati, psikologi u kriminologi jkollhom qafas li jagħtihom is‑sapport meħtieġ ħalli jkunu f’pożizzjoni li jagħtu l‑għajnuna tagħhom lil dawn in‑nies. 

IĊ‑CHAIRPERSON: Grazzi. Hemm xi mistoqsijiet? 
ONOR. IVAN BARTOLO: Qabel nikkumenta xtaqt nisma’ lis‑Segretarju Parlamentari.

IĊ‑CHAIRPERSON: Is‑Segretarju Parlamentari se jitkellem ukoll. Min‑naħa tiegħi xtaqt nagħmel mistoqsija fuq in‑neputijiet. Huwa dritt tan‑nanniet li jaraw in‑neputijiet tagħhom? Pereżempju ġieli nisma’ b’anzjani li jgħiduli li ilhom sentejn ma jaraw lin‑neputijiet tagħhom għax wieħed mill‑ġenituri jiġi nieqes u l‑ġenitur l‑ieħor, li jkollu l‑kustodja tat‑tfal, ma jiħux lit‑tfal tiegħu għand in‑nanniet tan‑naħa l‑oħra. Issa li ma tarax lin‑neputijiet hija għafsa ta’ qalb għan‑nanniet. Hemm xi ħaġa fil‑liġi dwar dan?  

IS‑SINJURA MARY GRACE CASSAR: Jekk teħodha mil‑lat personali u emozzjonali tgħid, iva, hija xi ħaġa sabiħa li n‑nanniet ikollhom aċċess għan‑neputijiet. Imma naħseb li hemmhekk jidħol il‑qafas legali li trid tara wkoll x’inhuma r‑raġunijiet għalfejn il‑ġenituri mhux iħallu n‑nanniet jaraw lin‑neputaijiet. Naħseb hawnhekk ukoll irid ikollok background legali biex tifhem eżattament x’ikunu r‑raġunijiet għax ħafna drabi ngħidu li mhux sew li l‑ġenituri qed iċaħħdu lin‑nanniet milli jaraw lin‑neputijiet imma jista’ jagħti l‑każ li jkun hemm raġunijiet validi għalfejn dan ikun qed iseħħ.  

IĊ‑CHAIRPERSON: Mela wieħed mill‑punti prinċipali fid‑diskors tagħkom huwa li hemm bżonn ta’ aktar leġiżlazzjoni li tipproteġi lill‑anzjani tagħna. It‑tlieta li intom taqblu fuqha din. Għalhekk nirringrazzjakom tal‑interventi utli ħafna tagħkom. Issa nixtieq nistieden lis‑Segretarju Parlamentari għall‑Anzjanità Attiva u Persuni b’Diżabilità sabiex jagħtina spjegazzjoni qasira dwar dak li qed isir fuq dan is‑suġġett.   

ONOR. ANTHONY AGIUS DECELIS (Segretarju Parlamentari għall‑Anzjanità Attiva u Persuni b’Diżabilità): Nixtieq nirringrazzja lill‑professjonisti kollha u allaħares ma kinux huma għax kieku jkun ħafna diffiċli biex tmexxi dan is‑Segretarjat. Jekk qegħdin nitkellmu fuq il‑proporzjon ta’ popolazzjoni li għandhom ‘il fuq minn 60 sena, illum nirringrazzjaw lill‑ħanin Alla din laħqet iċ‑ċifra ta’ madwar 120,000 ruħ! Jiġifieri nistgħu ngħidu li kważi wasalna biex immissu l‑one‑fourth tal‑popolazzjoni Maltija. Dan jirrikjedi li jkollok nies professjonisti li qegħdin jagħmlu diversi xogħlijiet tajbin u ħafna drabi aħna jkollna nirrikorru għas‑servizzi tagħhom għax kif tafu, il‑politiku marbut b’manifest elettorali li jrid iwettaq. Issa aħna la nistgħu nagħmluha ta’ mħallfin u lanqas ta’ ġudikanti u meta jkun hemm talba għall‑għajnuna dejjem nirrikorru għand il‑professjonisti. 

Kif diġà intqal l‑abbuż jista’ jkun taħt diversi forom u dawn il‑forom kollha rridu nżommuhom u neħduhom inkonsiderazzjoni. Aħna kontra kull tip ta’ abbuż għax l‑abbuż fih innfisu huwa ħażin, u allura kull meta tixgħel il‑bozza l‑ħamra dejjem irridu nirriferu għand il‑persuni konċernati biex jagħtu l‑għajnuna tagħhom. Qatt ma nipprovaw nidħlu fil‑każ aħna biex naraw jekk kienx hemm abbuż jew le għax l‑ewwel nett ma nħossx li jien kompetenti biex niġġudika jekk kienx hemm abbuż jew le u t‑tieni nett, hija parti mir‑rule of law li titlob lill‑persuni konċernati, bħall‑pulizija u l‑esperti l‑oħra f’dan il‑qasam biex jinvestigaw u jagħtu l‑protezzjoni. Meta jkun hemm abbuż fil‑komunità nitolbu l‑għajnuna tan‑nies li għandna. Pereżempju għandna CEO li qed tmexxi d‑Dipartiment tal‑Anzjanità Attiva fil‑Komunità li qiegħda tagħmel xogħol tajjeb ħafna għaliex tagħti input kbir fil‑komunità. U jekk jiġri xi ħaġa f’San Vinċenz nitolbu l‑għajnuna tas‑CEO ta’ hemmhekk. Issa biex naraw li fl‑istituzzjonijiet li mmexxu ma jkunx hemm abbuż fihom waqqafna l‑Awtorità tal‑iStandards. Din l‑awtorità tista’ tintervjeni jekk tara li ċerti standards li huma neċessarji ma jkunux qegħdin jiġu milħuqa.  

Fil‑leġiżlatura l‑oħra, il‑kollega tiegħi l‑Onor. Justyne Caruana, kienet emendat il‑liġi biex jiżdiedu l‑pieni meta jkun hemm abbuż fuq l‑anzjani. Fil‑fatt Dr Fenech diġà rreferiet għalihom. Bħalissa għaddejjin minn konsultazzjoni pubblika u qiegħed jiġi rivedut dak kollu li ntqal lilna biex naraw l‑Att tal‑Protezzjoni dwar l‑Adulti. Wara li nidejna konsultazzjoni pubblika dwar l‑Att tal‑Protezzjoni tal‑Adulti, issa wasalna fil‑fażijiet finali biex inressqu dak li ġbarna ħalli nkomplu nsaħħu l‑id legali biex inkunu nistgħu nagħtu aktar protezzjoni lill‑adulti. B’dan il‑mod twaqqaf il‑Kummissarju tal‑Anzjani. Jiddispjaċina li bħalissa m’għandniex Kummissarju tal‑Anzjani għax il‑persuna fil‑kariga kellha tirriżenja minħabba raġunijiet ta’ saħħa. Fil‑fatt bħalissa ninsabu għaddejjin minn proċess ta’ konsultazzjoni biex ladarba jintlaħaq qbil bejn l‑Oppożizzjoni u l‑Gvern fuq min għandu jkun il‑Kummissarju tal‑Anzjani li jmiss, inkunu nistgħu nkomplu nsaħħu din il‑kummissjoni. Għalhekk bħalissa qegħdin daqsxejn f’dan il‑vakwu f’dak li għandu x’jaqsam mal‑Kummissarju tal‑Anzjani peress li bħalissa m’għandniex.  

Biex inkomplu nsaħħu s‑sigurtà fid‑djar residenzjali nidejna diversi inizjattivi li se nsemmihom għaliex juru l‑mentalità tagħna fuq x’nixtiequ li jkun hemm. Fil‑fatt bdejna b’żewġ proġetti pilota bis‑saħħa tas‑Sinjura Vella u bis‑saħħa tas‑Sur Patrick Vella meta kien għadu Direttur tad‑Dipartiment tal‑Anzjanità Attiva. L‑ewwel proġett kien li saħħaħna s‑sistema tas‑CCTV cameras fil‑public areas ħalli jekk xi ħadd jaqa’ fil‑public areas inkunu nistgħu nagħtuh aktar għajnuna u nkunu nafu min daħal u min ħareġ fid‑djar tal‑anzjani. B’hekk meta anzjan li jkun qed jgħix f’dik id‑dar tal‑anzjani partikolari jidentifika lil xi ħadd mhux mistenni li daħal ikellmu b’mod iebes jew inkella jindika li naqsitlu xi ħaġa, aħna nkunu nistgħu nirreferu għal dawk il‑filmati li jittieħdu mis‑CCTV cameras u naraw min ikunu. Parallel ma’ dan il‑proġett qegħdin noffru numru ta’ safes ħalli dawn l‑anzjani jkunu jistgħu jerfgħu fihom l‑oġġetti ta’ valur li jkollhom fil‑pussess tagħhom. Issa jista’ jkun li dawn ma jkunux jiswew ħafna flus imma għalihom ikollhom valur sentimentali u forsi jiġu misplaced jew jinsew fejn ikunu għamluhom. B’hekk issa jistgħu jużaw dawn is‑safes biex l‑affarijiet ta’ valur ikunu jistgħu jagħmluhom fihom. Il‑filosofija tagħna hi li kemm jista’ jkun noħolqu a safe environment kemm fil‑komunità kif ukoll fid‑djar tal‑anzjani għax din iġġib magħha kwalità ta’ ħajja aħjar. 

Aħna nafu li fil‑komunità ġieli jista’ jkollok areas li minħabba li r‑rata ta’ kriminalità  fihom tkun qiegħda togħla, l‑anzjani ma jħossuhomx aktar siguri fid‑djar tagħhom u allura qegħdin naħdmu fuq pjan biex id‑day centres tagħna ndawruhom f’silver hubs biex l‑anzjani li ma jkunux qed iħossuhom safe fid‑dar tagħhom, minħabba diversi raġunijiet, ikunu jistgħu jmorru f’dawn il‑hubs u jqattgħu parti mill‑ħin tagħhom hemmhekk jitkellmu ma’ sħabhom. Għandna wkoll diversi night shelters oħra imma se nipprovaw noħolqu din is‑sistema ta’ silver hubs, fejn min ma jħossux safe fl‑area tiegħu għal xi raġuni jew oħra jkun jista’ jmur fihom. B’hekk matul il‑ġurnata jkun jista’ jirritorna fid‑dar tiegħu u jgħix ħajja normali kif kien imdorri jgħix. Naħsbu li din se tkompli żżid il‑kwalità ta’ ħajja tal‑anzjani.   

IĊ‑CHAIRPERSON: L‑Onor. Ivan Bartolo.  

ONOR. IVAN BARTOLO: Sur President, l‑ewwel nett nixtieq nirringrazzja lill‑professjonisti li għandna quddiemna kif ukoll lis‑Segretarju Parlamentari Anthony Agius Decelis. Jien ta’ sikwit nitkellem miegħu u nemmen li l‑għan ta’ kull persuna huwa li tagħmel xi ħaġa għall‑ġid. Xtaqt nagħmel punt dwar is‑safe environment li semma s‑Segretarju Parlamentari. Min jaf kemm il‑darba l‑anzjani tgħna jħossuhom li ma jistgħux jikkomunikaw sew ma’ dawn il‑carers barranin li qed jaħdmu fid‑djar tal‑anzjani. M’ilux jien u l‑Onor. Grech konna fuq ajruplan u ħdejna kien hemm Franċiża u pprovat tkellimna u ma bdejniex nifhmuha. U f’dawk is‑sagħtejn li għamilna fuq l‑ajruplan ħassejtni nippanikkja li ma stajtx niftiehem ma’ din il‑mara, aħseb u ara dawn l‑anzjani li jridu jgħixu l‑ħin kollu b’dan il‑mod! Naħseb li tibda tħossok stranġir fil‑post fejn qed tipprova tgħix. 

Ħassejt ħafna wkoll għal dak l‑anzjan li tkellem fuq id‑debba u l‑mogħża li kellu. L‑ewwel nett jien inħobb ħafna l‑annimali u t‑tieni nett għaliex ħafna persuni li jiġu mċaħħda mill‑pet tagħhom iħossu dieqa kbira. Issa forsi tgħiduli allura x’qed nipprova nissuġġerixxi? Li nġibu l‑annimali fid‑djar tal‑anzjani? Ma nafx x’nistgħu nagħmlu ... 

ONOR. ANTHONY AGIUS DECELIS: Għala le? L‑Onor. Bartolo u jien għandna kimika tajba bejnietna u naqblu ħafna flimkien. Fil‑fatt aħna ħbieb kbar u din qed ngħidha pubblikament. L‑Onor. Bartolo huwa wieħed mill‑iktar nies ġenwini li naf u għandna a long standing relationship ta’ madwar 30 sena. Dak li jaħseb li huwa tajjeb se jaħdem għalih u se jiġġieled għalih. Għalhekk inħossni komdu ħafna b’dak li jgħid. Aħna għamilna konsultazzjoni pubblika u qegħdin nimxu fuqha. Fil‑fatt nixtiequ ndaħħlu sistema biex kull carer ikun kwalifikat bħala tali. Għalhekk wara l‑2020 ħadd ma jista’ jaħdem bħala carer jekk ma jkollux dan iċ‑ċertifikat. Jekk inti tiggradwa bħala tabib tieħu l‑warrant, jekk inti tiggradwa bħala psychologist tieħu l‑warrant u allura issa, jekk trid tkun carer trid iġġib dan il‑warrant ukoll. Irridu nissalvagwardjaw lill‑anzjani tagħna li qed jieħdu dan is‑servizz. If someone does not live up to our expectations fuq dak li nkunu qed nitolbu fil‑kuntratt oriġinali ta’ meta nkunu xtrajna s‑sodod minn dik il‑home partikolari, mela dak l‑individwu jitlef id‑dritt li jaħdem b’dak il‑mod. 
Kif għedt dawn il‑carers se jkollhom warrant li juri li huma carers u li lesti joffru dak is‑servizz. Jekk dawn they do not live up to our expectations fuq dak li nitolbu fil‑kuntratti, jitilfu d‑dritt li jaħdmu bħala carers. Allura wara l‑2020 nisperaw f’Alla li ħadd ma jitkellem biċ‑Ċiniż ma’ xi ħadd Malti! Dawk kollha li jridu jaħdmu f’pajjiżna jistgħu jaħdmu imma jridu jifhmu u jirrispettaw il‑bżonnijiet tagħna. Anzjan ta’ 80 sena rriduh li jħossu komdu u mhux imur xi ħadd ikellmu biċ‑Ċiniż meta dan qiegħed f’Malta! Il‑liċenzja tal‑carers se tkun qiegħda hemmhekk apposta u jekk xi ħadd irid jaħdem hawnhekk, by all means jista’ jiġi jaħdem għax m’għandniex problemi fuq hekk, imma jrid jaħdem fl‑ambjent tagħna. Min ma jkunx lest li jagħti s‑servizz li qed nitolbu se jitlef dik il‑liċenzja u ma jibqax fin‑negozju. 

Aħna bdejna wkoll il‑pet therapy sessions. Ir‑riċerka kollha turi li hemm ħafna benefiċċji meta ddaħħal il‑pets f’dawn id‑djar. Pereżempju min ikollu pet ifiq iktar malajr, kapaċi jsolvi aktar il‑problemi malajr, kapaċi jikkomunika aktar, jieħu inqas pilloli, imur inqas għand it‑tabib u kapaċi jirrelata aktar. U allura bdejna sessjonijiet ta’ pet therapy ġewwa San Vinċenz. Qed nixtru t‑terapija mingħand assoċjazzjoni li għandha l‑klieb tal‑għomja biex filwaqt li aħna nkunu qed nappoġġawha, dawn ikunu qed jużaw dawk il‑fondi biex l‑assoċċjazzjoni tagħhom tibqa’ għaddejja b’saħħitha. Dawn qed imorru bil‑klieb tagħhom ħames darbiet fil‑ġimgħa fi swali differenti ta’ San Vinċenz. Din sabuha tajba ħafna għal persuni bid‑dimensja għax kif jeħdulhom pet jinbidlu totalment! Mirakli jagħmlu! L‑enerġija pożittiva li l‑anzjani jieħdu minn dawn il‑pets hija tremenda! U allura naqbel ħafna li nieħdu l‑pets fid‑djar tal‑anzjani ladarba jkunu jifilħu jieħdu ħsiebhom. Irridu nistudjaw u naraw kif din is‑sistema tista’ taħdem. 

Nerġa’ ngħid li jien naqbel ħafna mal‑pet therapy. Id‑dar tiegħi stess nipprova li t‑tfal tiegħi jkollhom ukoll il‑pet tagħhom, bis‑sagrifiċċji kollha li jirrikjedi biex iżżomm pet id‑dar. Imma tant tinbidel ir‑relazzjoni u tant jieħdu enerġija pożittiva minnha l‑ħaġa li żgur li hija ta’ vantaġġ kbir għal min ikun qed jeħodha. Din ippruvajnieha biż‑żwiemel ukoll għax issib anzjani li jkunu għexu ħajjithom kollha maż‑żwiemel. Hawn min jippreferi qattus għax pereżempju jkun jibża’ mill‑klieb. Il‑pet therapy fiha ħafna benefiċċji u kemm indum bħala Segretarju Parlamentari nixtieq li din issir parti mill‑kultura tagħna għax fuq kollox dawn id‑djar tal‑anzjani huma d‑djar tagħhom. Id‑djar tal‑anzjani mhumiex postijiet fejn inti tipparkja l‑anzjani u terħilhom fuq siġġu f’kantuniera u ma jistax jiċċaqlaq! Għalhekk dalgħodu konna qed nitkellmu dwar kemm huwa importanti li dawn id‑djar ikunu attrezzati bl‑affarijiet l‑oħrajn kollha li s‑soltu jkollna fil‑komunità! Dawn mhumiex lukandi għax lukanda mort fiha, ħadt shower u tlaqt il‑barra. Forsi mort tieħu breakfast u forsi mort torqod ftit fiha wara nofsinhar imma mbagħad tlaqt ‘il barra. Issa dawn l‑anzjani qed jgħixu f’dawn id‑djar. 

Irridu nżommu f’moħħna li se jkollok mal‑200 ruħ qed jgħixu f’din il‑blokka u allura trid tipprovdilhom il‑faċilitajiet meħtieġa biex jgħixu. Pereżempju trid tagħmlilhom billiard rooms, multi purpose rooms, libreriji, kappella u forsi post fejn jistgħu jmorru jimxu ftit f’ambjent sigur. Għaliex le? Dawn qed jgħixu hemmhekk. Għalhekk inti issa trid tarma sew biex toffri dawn is‑servizzi jew inkella tidħolx fin‑negozju. Fl‑aħħar mill‑aħħar aħna għandna responsabilità li nonfqu flus il‑poplu bl‑aħjar mod possibbli. Illum il‑ġurnata nistgħu ngħidu li aktar ma jkun hemm kompetizzjoni aktar aħjar għalina għax ikollna għażla biex nagħżlu servizz tajjeb li minnu se jgawdu l‑anzjani tagħna. Fl‑aħħar mill‑aħħar qed inħallsu flus kbar għal dawn is‑servizzi. Ma ninsewx li kull individwu, l‑irħas li jiġina huwa €1,800 fix‑xahar! U żgur li din mhijiex ċajta. Lil dawn l‑azjani aħna neħdulhom 60% jew 80% tal‑pensjoni, skont il‑bżonnijiet mediċi li jkollhom. Imma l‑Gvern, over and above dak li qed naqtgħu mid‑dħul tal‑anzjani, qed iżid bejn wieħed u ieħor €1,400 għal kull anzjan!

Kif għedt lill‑anzjani neħdulhom bejn 60% u 80% tal‑pensjoni tagħhom, u għalihom din jarawha ħafna. Jien nieħu mill‑ġenituri tiegħi stess, li jekk dawn għandhom pensjoni ta’ €600 u ħadtilhom 60% tagħha, mela ħadtilhom €400. Imma biex il‑Gvern ikompli jsostni l‑appoġġ tiegħu biex dak l‑anzjan jgħix f’dik id‑dar, l‑inqas li jħallas il‑Gvern huwa madwar €1,800. Jiġifieri ma’ dawk l‑€400 li ħadna lill‑anzjan aħna żidna €1,400 oħra. Jiġifieri qed inħallsu flus kbar. Aħna rridu li ta’ dawk il‑flus li nħallsu, l‑anzjan jgħix  bi kwalità ta’ ħajja għolja. Dak huwa l‑iskop tagħna. Aħna m’għandna rbit ma’ ħadd u allura min jagħti servizz tajjeb aħna nixtru s‑servizz tiegħu. Min ma jagħtix servizz tajjeb aħna ngħidulu grazzi xorta imma ma niħdux is‑servizz tiegħu. Aħna mhu qed inġiegħlu lil ħadd jinvesti. Kulħadd jinvesti għax irid u allura nixtru kif jaqbel lilna u kif jaqbel l‑aħjar għall‑anzjani. Imma biex immur għall‑mistoqsija tiegħek nerġa’ ngħid għaliex le? 

IĊ‑CHAIRPERSON: Grazzi. It‑tliet professjonisti li tkellmu llum enfasizzaw fuq il‑bżonn ta’ aktar leġiżlazzjoni biex neliminaw l‑abbuż li jista’ jsir fuq l‑anzjani. 

ONOR. ANTHONY AGIUS DECELIS: Aħna morna għall‑konsultazzjoni pubblika fuq l‑Adult Protection Act u l‑avukati tagħna qed jiġbrulna l‑informazzjoni. Il‑pass li jmiss hu li ntellagħha cabinet memo u mbagħad jekk il‑Kabinett jaqbel, isir il‑proċess l‑ieħor fejn din tmur għand il‑pubbliku u għand l‑NGOs biex tiġbor l‑ideat u biex tipprova tifformalizza dak li qed jgħidulek huma. Minn din il‑konsultazzjoni pubblika ħarġet il‑kwestjoni tal‑Kummissarju għall‑Anzjani. Issa wasalna fi stat li niġbru dak li qalulna, nagħmluh f’forma ta’ liġi u nerġgħu mmorru għand l‑esperti tagħna li qed jaraw kif nistgħu nirrispondu bl‑aħjar mod għas‑sitwazzjoni li għandna. Imbagħad, jekk il‑Bambin irid, wara li dawn jiġu lura bl‑għodda li qed jipproponu, inkunu nistgħu nagħmlu l‑fine tuning tagħha permezz tan‑nies kollha nvoluti biex fl‑aħħar issir il‑liġi u nkunu nistgħu nagħtu iktar protezzjoni lill‑anzjani tagħna minn kwalunkwe tip ta’ abbuż. 

It‑tabiba semmiet xi tliet forom ta’ abbużi li huma l‑iktar komuni f’Malta, però hemm diversi tipi ta’ abbużi oħra. U l‑ebda abbuż mhu skużabbli jew aċċettabbli! Aħna qegħdin hawnhekk biex fl‑aħħar mill‑aħħar nieħdu d‑deċiżjonijiet u biex inbiddlu fejn hemm bżonn inbiddlu ħalli nħarsu lil dawn il‑vittmi.  

IĊ‑CHAIRPERSON: Onor. Agius Decelis, nirringrazzjak tal‑intervent tiegħek. Issa ngħaddu għall‑aħħar mistieden tagħna llum u ċjoè is‑Sur Philip Chircop mill‑ Fondazzjoni Nanniet Malta sabiex jgħidilna ftit fuq l‑esperjenzi li għandu dwar x’inhu l‑iktar abbuż komuni fuq l‑anzjani u x’nistgħu nagħmlu fuq din il‑kwestjoni. 

IS‑SUR PHILIP CHIRCOP (President Fondazzjoni Nanniet Malta): Sur President, miegħi hawn it‑tifla tiegħi, Dr Lynn Faure, li hija l‑legal advisor tal‑Fondazzjoni. Aħna llimitajna ruħna għall‑abbużi fuq in‑nanniet. Il‑maġġoranza tan‑nanniet tagħna huma anzjani, però wieħed irid jiftakar ukoll li għandna nanniet ta’ 40 u ta’ 45 sena u li għadhom qed jaħdmu. Hemm ukoll abbużi oħra li anzjani oħra ma jesperjenzawhomx għax kif semmejt inti, għandek il‑problema tal‑aċċess għan‑neputijiet. Dik hija sinonima man‑nanniet u mhux mal‑anzjani kollha għax mhux kull anzjan huwa nannu u mhux in‑nanniet kollha huma anzjani. Aħna nitilqu minn dik il‑premessa. Grazzi għad‑Dottoressa ppreparajna dokument estensiv ħafna u li aktar tard se titkellem fuqu wkoll.

Min‑naħa tiegħi se nagħmel żewġ punti u mbagħad nagħmel kumment ukoll fuq dak li smajt s’issa. Quddiem il‑Kumitat Permanenti dwar il‑Petizzjonijiet għandna petizzjoni fejn qed nitolbu li l‑liġi tal‑familja tiġi estiża biex in‑nanniet ikollhom aċċess għan‑neputijiet u viċi versa. (Interruzzjonijiet) Din taħdem fiż‑żewġ direzzjonijiet għax qed nintilfu fuq l‑aċċess għan‑nanniet però fil‑verità, is‑sikkina taqta’ miż‑żewġ naħat. Noqogħdu nintilfu u ngħidu li dak li qed nagħmlu huwa fl‑interess tat‑tfal imma meta jkun hemm separazzjoni, u meta jkun hemm tilwim bejn it‑tfal tagħna u aħna bħala nanniet, ir‑riżultat hu li qed jintlaqtu n‑neputijiet, li huma tfal. Anke fiċ‑charter tat‑tfal jeżisti li għandu jkollhom dritt għall‑aċċess għall‑extended family, li huma n‑nanniet.

IĊ‑ĊHAIRPERSON: Fid‑digrieti tas‑separazzjoni jkun hemm miktub dawn l‑affarijiet?

IS‑SUR PHILIP CHIRCOP: Jiena m’iniex persuna legali imma dawn huma l‑affarijiet li qed jesperjenzaw in‑nanniet. Dr Fenech qalet li rridu naraw jekk in‑nanniet xi kultant ikollhomx xi tort. Iva, in‑nanniet ġieli jkollhom tort ukoll li jwasslu għas‑separazzjoni tat‑tfal tagħhom! Aħna mhux qed ngħidu li min qed jiġi abbużat għax hu jkun qala’ l‑inkwiet! Imbagħad hemm il‑Qorti. Fis‑sitwazzjoni tal‑lum bħala nannu jien nista’ nagħmel rikors il‑Qorti imma xorta jrid ikun hemm il‑kunsens ta’ min għandu l‑kustodja tan‑neputijiet biex jien inkun nista’ nara n‑neputijiet tiegħi. Nirbaħ kemm nirbaħ ir‑rikors jien qiegħed at the mercy tal‑ġenituri! Aħna qed ngħidu li n‑nanniet qed jiġu abbużati wara li jkunu taw sehemhom u rabbew lin‑neputijiet u għamlu dik ir‑rabta magħhom. Mela apparti li t‑tfal qegħdin jgħaddu minn trawma minħabba s‑separazzjoni tal‑ġenituri tagħhom, issa qed jiġu mċaħħda milli jaraw lin‑nanniet, speċjalment il‑kunjati. 

F’dawn il‑każijiet, fejn in‑nanniet m’għandhom l‑ebda tort għax qed jisseparaw it‑tfal tagħhom, in‑neputijiet m’għandhomx jiġu mċaħħda milli jaraw lin‑nanniet tagħhom. U allura aħna qed ngħidu li n‑neputijiet għandu jkollhom aċċess għan‑nanniet, kif hemm diġà preċedent fil‑Qorti Ewropea fejn taw aċċess għan‑nanniet. Kien hemm nanna fil‑Portugall u tifel fil‑Bulgarija u din in‑nanna ngħatat aċċess għan‑neputi tagħha għal ċertu perjodu fir‑residenza tiegħu. Jiġifieri diġà hemm preċedent u allura ma narax għaliex din il‑petizzjoni li ressaqna aħna għandha tieħu fit‑tul! Ma ninsewx li għandna nanniet bil‑kanċer u b’kundizzjonijiet ta’ saħħa oħra, u dawn qegħdin jibku għax jixtiequ jaraw lin‑neputijiet tagħhom qabel ma jmutu! Hemm nanniet li ilhom ma jaraw lin‑neputijiet tagħhom is‑snin!    

Kif konna qegħdin ngħidu għandna ħafna nanniet vulnerabbli. Issa l‑vulnerabilità ġġib l‑abbuż u ħafna mill‑abbużi ma jiġux rapportati għax jibżgħu mit‑theddid. Għandek carers li m’għandhomx ċerta kultura u background ta’ social work u allura għandek ħafna nanniet li qed ikunu abbużati f’diversi okkażjonijiet, inkluż meta jkunu għadhom qegħdin jgħixu b’mod indipendenti. Issa aħna nixtiequ li n‑nanniet ikollhom aċċess għal ċerta protezzjoni. Pereżempju għandek nanna li kien mingħalija li sejra tiffirma testment imma minflok iffirmat għal prokura u t‑tifel tagħha xorbilha kollox fi tliet xhur! Għalhekk irridu nindirizzaw dawn il‑problemi wkoll.

IĊ‑CHAIRPERSON: Jidhirli li l‑avukati dejjem qalu li meta tagħmel prokura inti trid tkun mentalment san. 

IS‑SUR PHILIP CHIRCOP: Imma dawn ma qrawlhiex dak li kienet se tiffirma! Dan il‑każ kien ukoll il‑Qorti u deher fil‑gazzetti. In‑nutar kien kompliċi u ma qrawlha xejn. Ovvjament l‑omm fdat lil binha u ffirmat imma dan spiċċa għamlilha prokura u mhux testment. Issa nixtieq li Dr Faure telabora ftit fuq id‑dokument li ħriġna biex nitkellmu aktar fid‑dettall dwar ċerti abbużi li qed isiru fuq in‑nanniet.

IĊ‑CHAIRPERSON: Grazzi. Dr Lynn Faure.

DR LYNN FAURE (Legal Advisor Fondazzjoni Nanniet Malta): L‑ewwel ħaġa nixtieq nirringrazzjawkom talli tajtuna dan l‑ispazju. Illum qed nitkellmu dwar l‑abbużi fuq l‑anzjani u kif qal tajjeb il‑President tal‑Fondazzjoni Nanniet Malta, ħafna min‑nanniet huma anzjani. Meta qed nitkellmu dwar l‑abbuż fuq l‑anzjani jien ma nħarisx biss lejn il‑prijorità li huma l‑anzjani imma nħares lejn il‑ġenerazzjoni tiegħi, li għandna d‑dmirijiet lejn l‑anzjani u lejn l‑axxendenti tagħna. Il‑Kodiċi Ċivili stess jimponi fuqna d‑dmir u r‑responsabilità li fejn ikun hemm in‑nuqqasijiet u fejn l‑axxendenti għandhom ċerti bżonnijiet, it‑tfal tagħhom, li niġu aħna, u n‑neputijiet, għandhom id‑dmir u l‑obbligu li jidħlu bħala feles bejn l‑amministrazzjoni u bejn dak li qed joffri l‑Gvern u jimlew dik il‑lakuna li ħadd mhu qiegħed jimla! 

Veru li hemm ħafna servizzi min‑naħa tal‑Gvern, però nemmen li anke din il‑kampanja ta’ trobbija pożittiva, li għadu kif nieda l‑Gvern dan l‑aħħar, jekk aħna nitkellmu fuq il‑pożittiv u mhux biss fuq in‑negattiv li qed jiġri lill‑anzjani, forsi b’mod indirett il‑ġenerazzjonijiet tagħna, il‑ġenituri u n‑neputijiet, jistgħu jagħmlu din id‑differenza fejn l‑Istat bħalissa, b’mod eminenti, mhuwiex jilħaq il‑bżonnijiet tal‑anzjani. Huwa sabiħ li jkun hemm ħafna proposti. Pereżempju tkellimna dwar is‑separazzjonijiet. Hija realtà li mhux biss ġenituri tal‑età tiegħi u oħrajn li ma jaqgħux taħt il‑kategorija ta’ anzjani li qed jisseparaw imma hemm ħafna anzjani ta’ 60 sena u anke ta’ 70 sena li qegħdin jisseparaw! Dan huwa fenomenu ieħor, fejn qegħdin naraw ġenituri li jkunu rabbew lit‑tfal tagħhom u waqt li kienu qed irabbuhom qatt ma kellhom iċ‑ċans li joħorġu l‑interessi tagħhom bħala individwi bejn il‑koppja. Imma llum il‑ġurnata, peress li hawn ħafna iktar għajnuna, fejn illum qed nitkellmu fuq appoġġ għal min kien ġie vjolentat, anke bejn il‑koppji, illum dawn qed jgħidulek li issa jistgħu jitilqu mid‑dar u jeħilsu mir‑raġel jew mill‑mara li kienu qed jabbużaw minnhom. 

Però iċ‑ċirkostanzi jkomplu jikkumplikaw ruħhom għax meta mbagħad nitkellmu dwar ir‑relazzjoni bejn in‑nanniet anzjani u n‑neputijiet, għandek il‑kwestjoni tal‑pensjoni, li hi dik li hi. Jekk għandek koppja ta’ pensjonanti u li huma nanniet ukoll, jekk il‑pensjoni mhux qed isservihom, aħseb u ara kemm se sservihom meta jkun hemm dan id‑diżgwid fil‑familja u t‑tfal ma jkollhomx fejn imorru. Hawnhekk mhux se nitkellmu fuq iċ‑childcare centres għax meta l‑ġenituri tat‑tfal u n‑nanniet ikunu anzjani, ġeneralment in‑neputijiet ikunu diġà adolexxenti. Allura f’dak iż‑żmien ta’ adoloxxenza u żgħożija tan‑neputijiet ħadd mhu qiegħed jilħaqhom. U dak huwa ta’ inkwiet kbir għan‑nanniet għax jibdew jisimgħu li t‑tfal qed joħorġu u ma jafux fejn qed imorru, u filwaqt li uliedhom qed jisseparaw, huma m’għandhomx aċċess għan‑neputijiet biex forsi jagħtuhom sostenn emozzjonali u edukattiv u jmantnuhom f’dak kollu li jkollhom bżonn.  

Fejn jidħlu finanzi, l‑anzjani li huma nanniet, qed ibatu ħafna għax jixtiequ jidħlu bħala feles biex jgħinu lin‑neputijiet tagħhom fl‑edukazzjoni u f’affarijiet oħra imma m’għandhomx il‑mezzi finanzjarji. Bħala Fondazzjoni pproponejna li jsir studju dwar il‑bżonnijiet tan‑nanniet, liema bżonnijiet jafu jkunu differenti mill‑bżonnijiet tal‑anzjani għaliex kif diġà għedna, mhux kull anzjan huwa nannu. Hemm ħafna anzjani li mhumiex nanniet. Però ma jfissirx li wieħed ma jistax jappella għall‑istess abbużi li jkun hemm fuq dawn l‑individwi komuni. Bħala Fondazzjoni qed ngħidu li l‑leġiżlatur għandu jkun jaf bil‑problemi li jgħaddu minnhom in‑nanniet, u primarjament għalfejn qed jiġu miċħuda u mifruda min‑neputijiet. Ir‑raġunijiet huma importanti ħafna. Wieħed irid jara għalfejn il‑ġenituri mhux qed jieħdu t‑tfal tagħhom għand in‑nanniet rispettivi tagħhom. Għalfejn mara li sseparat minn mar‑raġel, jew raġel li ssepara minn mal‑mara u għandu l‑kustodja tat‑tfal mhux qiegħed isostni li t‑tfal imorru għand in‑nanniet tal‑partner l‑ieħor illum li huwa separat jew divorzjat?! Ladarba joħorġu dawn ir‑raġunijiet f’dan l‑istudju, inkunu nistgħu nevalwaw u naraw jekk il‑Qorti tal‑Familja hijiex qed tuża d‑diskrezzjoni tagħha tajjeb jew le. 

L‑aħjar interess tat‑tfal qiegħed fil‑liġi u din tissemma f’kull proċedura amministrattiva, però ħadd ma jagħti definizzjoni ċara dwar x’inhi u kif eżattament irridu nimxu biex dan l‑għan jintlaħaq! Qegħdin inħallu dejjem fid‑diskrezzjoni tar‑regolatur, li f’dan il‑każ huma l‑Qrati jew l‑entitajiet amministrattivi. B’hekk ġaladarba jsir dan l‑istudju u dawn ir‑raġunijiet isiru evidenti għal kulħadd, inkunu nistgħu nikkundannaw lil dawk in‑nanniet li b’xi mod jew ieħor qed ikollhom aċċess għan‑neputijiet u dan l‑aċċess mhux qed jutilizzawh biex ikomplu jgħinu u jsostnu b’mod san lin‑neputijiet tagħhom imma qed jużawh biex jimlew bil‑mibegħda lin‑neputijiet tagħhom kontra l‑ġenitur l‑ieħor! Hemmhekk huwa fejn wieħed jista’ jerġa’ jappella lill‑istess Qorti u jindika li dan id‑digriet jew dan l‑aċċess mhux qed jintuża kif kien maħsub minnhom u għalhekk isir l‑infurzar. Għal dan il‑għan qegħdin nipproponu li jkun hemm spettorat f’dan il‑qasam. U bħalma hemm spettorat li jmorru fid‑djar tal‑anzjani biex jaraw jekk hux qed nilħqu l‑miri skont l‑istandards fir‑rigward tal‑kmamar, l‑iġjene u l‑istruttura fejn qed jgħixu l‑anzjani, irridu mmorru wkoll fid‑djar tal‑anzjani, speċjalment jekk huma nanniet u huma care givers tan‑neputijiet, biex naraw jekk verament humiex idoneji li jrabbu lit‑tfal tat‑tfal. Qed nitkellmu dwar liċenzjar imma għaliex le? 

Fuq il‑ġenituri nitkellmu fuq il‑fit and proper test. Ilum ma tistax taqbad u tkun ġenitur by chance. Pereżempju bħala Kristjani għandna l‑programm ta’ Kana li jippreparak għall‑ħajja miżżewġa, però mhux kulħadd jagħmlu dan il‑kors għax mhux kulħadd iħaddan l‑istess reliġjon. Min m’għandux il‑kultura Nisranija x’tip ta’ preparament qed jagħmel biex għada pitgħada jsir ġenitur u jrabbi lit‑tfal tiegħu mbagħad ‘il quddiem isir nannu jew nanna u jkompli jgħaddi dawk il‑valuri lin‑neputijiet tiegħu? Forsi hemm fejn wieħed jitkellem dwar warrant, mingħajr ma mmorru l‑Università, imma forsi jkun hemm xi forma ta’ taħriġ dwar parental education jew parental skills għall‑ġenituri kif ukoll għan‑nanniet li f’idejhom qed jiġu fdati it‑tfal. Issa meta qed insemmi tfal qiegħed nirreferi għall‑minuri minn 18‑il sena ‘l isfel. Meta qed nitkellmu dwar tfal qisu moħħna jmur biss fuq iċ‑child care phase, fejn inti tmur qabel tidħol l‑iskola u tara fejn se tiddepożitahom u li n‑nanniet qegħdin hemmhekk biex ibiddlu l‑ħrieqi, eċċ. Però l‑irwol tan‑nanniet illum mhuwiex biss ta’ baby sitter imma huwa rwol importanti ħafna għax permezz tagħhom qegħdin jgħaddu l‑valuri lin‑neputijiet.  

ONOR. IVAN BARTOLO: Fuq dan is‑suġġett jien kont għamilt aġġornament u kont ktibt fuqu wkoll u kelli feedback tajjeb ħafna, b’mod speċjali mill‑għaqda tan‑nanniet. Aħna niltaqgħu ma’ tbatijiet u naraw nanniet li huma mċaħħda min‑neputijiet tagħhom. Dwar il‑parent skills ninkwieta xi ftit għax għandek ċerti nanniet li jkollhom ċerti diffikultajiet li tgħallimhom kemm tgħallimhom il‑problema tibqa’ hemm xorta waħda. U allura t‑tfal jilħqu jikbru sakemm dawn jilħqu jgħaddu mill‑kors tal‑ħiliet li aħna nixtiequ nagħtuhom. Tajjeb li naraw il‑bilanċ tal‑istorja. Pereżempju ltqajt ma’ każ, fejn it‑tfal qegħdin mal‑missier u ħareġ digriet tal‑Qorti li jgħid li n‑nanniet għandhom iċemplu – l‑omm qiegħda tgħix barra minn Malta – lill‑missier qabel ma jmorru jieħdu lin‑neputijiet tagħhom. Imma dawn imorru wara l‑bieb tal‑missier iħabbtu u jċemplu l‑qanpiena u joqogħdu jdejqu lill‑missier, li diġà għandu problemi psikoloġiċi u dawn qed ikomplu jtaqqluh b’dawn id‑diffikultajiet. Qiegħed insemmi dan il‑każ apposta għax bħalu hemm oħrajn. Għalhekk ikun tajjeb li naraw ftit il‑bilanċ tas‑sitwazzjonijiet kollha! 

DR LYNN FAURE: Fil‑fatt għalhekk ħriġna bil‑proposti. Naħseb li wieħed irid jara eżattament x’inhi r‑realtà qabel ma jsir l‑istħarriġ biex jidentifikaw ir‑raġunijiet għalfejn qed ikun hemm dan id‑diżgwid bejn il‑ġenituri tat‑tfal u n‑nanniet. Ħafna drabi jkun hemm sitwazzjonijiet validi ħafna, fejn fit‑trobbija tat‑tfal iżżomm ‘il barra lin‑nanniet, anke jekk huwa neċċessarju. Jien nemmen li primarjament, u l‑liġi hekk tgħid ukoll, it‑tfal huma tal‑ġenituri. Il‑parental authority ħadd mhu se jeħodulhom, l‑ebda nannu jew nanna. Aħna nitkellmu dwar il‑Fondazzjoni u dwar id‑drittijiet tan‑nanniet, però fejn ikun hemm nannu jew nanna li jipprovaw jimponu fuq l‑awtorità tal‑ġenituri, hemmhekk aħna ma naqblux! 

IĊ‑CHAIRPERSON: Illum qed ninkoraġġixxu lin‑nisa biex joħorġu jaħdmu, li fiha nnifisha hija xi ħaġa pożittiva għax b’hekk tissaħħaħ l‑ekonomija wkoll, però meta jkollok iż‑żewġ ġenituri li qed jaħdmu u jkollhom tarbija żgħira, għalkemm illum għandna ċ‑childcare centres, ħafna drabi l‑ġenituri jispiċċaw iħallu lit‑tarbija tagħhom man‑nanniet!  

DR LYNN FAURE: U dak huwa l‑abbuż!

IĊ‑CHAIRPERSON: Kif nistgħu nindirizzawha din fuq skala nazzjonali?

IS‑SUR PHILIP CHIRCOP: Fil‑fatt aħna qed nagħmlu kollaborazzjonijiet mal‑kunsilli lokali kif ukoll ma’ istituzzjonijiet oħra. Issa għamilna kollaborazzjoni wkoll mal‑Università tat‑tielet età, fejn qed nintroduċu serje ta’ laqgħat kull ġimgħa biex inġibu lill‑anzjani esperti bħal nutara, avukati u psikologi. Għaliex qed nagħmluh dan? Għaliex aħna ma morniex l‑Università biex insiru nanniet imma għamluna nanniet, meta jagħmluk. Jien nilqa’ wkoll anzjani li potenzjalment jistgħu jkunu nanniet għax għandhom it‑tfal imma dawn għadhom ma ġabux tfal fid‑dinja. U allura dawn l‑anzjani qed iħossu din il‑ħaġa bħala tip ta’ abbuż ukoll! 
Aħna nippromwovu l‑anzjanità attiva u fil‑fatt insifruhom, neħduhom jiżfnu u noħorġuhom ‘l hawn u ‘l hinn biex inżommuhom b’saħħithom u kuntenti. Dan nagħmluh ukoll biex ma jaqgħux fid‑dipressjoni. Magħna għandna ħafna romol li mingħalihom għax saru romol se jkollhom aktar ħin mat‑tfal u man‑neputijiet tagħhom. Imma minflok dawn qed jiġu mċaħħda anke milli jagħtu parir! Pereżempju t‑tfal iduru fuq ommhom u jgħidulha li fuq l‑affarijiet tal‑friefet u tal‑għasafar ikellmuhom huma lit‑tfal tagħhom u mhux tgħidilhom hi! Dan biex nagħti eżempju. Allura dawn in‑nanniet iridu jsibu żvog. Pereżempju għandna nanniet li jitolbuna nagħmlulhom xi ħaġa proprju fil‑ġurnata tal‑Milied, fl‑ewwel tas‑sena jew f’xi festa partikolari. Dan jagħmluh għax ikunu romol u forsi jkollhom xi sieħeb ieħor imma dan ma jkunx ġie aċċettat mit‑tfal tagħhom u allura ma jiġux mistiedna għal dik il‑festa! Dawn jgħidulna li s‑sieħeb tagħhom jappoġġjahom is‑sena kollha u huma għandhom kull dritt li jkollhom sieħeb jew sieħba oħra. Anke nies separati jkollhom partner ieħor jew oħra. 

Għalhekk għandna biżibilju ta’ ċirkostanzi li rridu nindirizzaw u neħduhom b’mod separat. Dawn l‑affarijiet huma abbużi wkoll. Huwa abbuż li t‑tifel ma jistedinnix għal xi ħaġa għax għandi sieħba! Għandi dritt li jkolli sieħba jien?! Dawn in‑nies qed jgħixu din il‑ħajja miżerabbli u qed isibu l‑iżvog tagħhom f’għaqda bħal tagħna. Aħna qegħdin hemm biex naljenawhom sa ċertu punt u biex jintegraw ruħhom mal‑oħrajn u ma jħossuhomx bħal ħuta barra mill‑ilma. Pereżempju, aħna jkollna breakfast b’madwar 160 ruħ u nsiefru x’imkien bi grupp ta’ 64 ruħ. Neħduhom għaż‑żfin ukoll għax ikun hemm min jgħidlek li kienu jmorru jiżfnu mar‑raġel tagħhom imma issa ma jafux x’se jaqbdu jagħmlu. Għalhekk qed jiġu magħna meta noħorġuhom jiżfnu.

Imbagħad għandek ukoll il‑kontribut min‑naħa tal‑Gvern jew tal‑awtoritajiet li magħhom nistgħu nagħmlu xi partnership fuq dawn l‑affarijiet. Dan nistgħu nagħmluh ukoll mal‑Università tat‑Tielet Età u mal‑kunsilli lokali. Pereżempju se niftħu ċentri fil‑Mosta u f’Ħaż‑Żabbar biex nuruhom il‑films u nġibulhom kittieba lokali bħal Trevor Zahra, eċċ. Però m’għandniex il‑mezzi finanzjarji biex nagħmlu kollox. B’dak li għandna nagħmlu l‑mirakli. Il‑miżata tagħna hija ta’ €5 fis‑sena biss, jiġifieri żgur li m’hemmx fejn tagħmel gwadann. Issa forsi tgħiduli dan kollu x’għandu x’jaqsam mal‑abbuż imma li kieku aħna nkunu aktar b’saħħitna ... Għandna €400 fix‑xahar kera ta’ tlett ikmamar bis‑saqaf qed iqattar! Li kieku ma jkollniex dawn il‑piżijiet u nsibu għajnuna kollaterali nkunu nistgħu nikkonċentraw aktar fuq dawn il‑hubs li qed nagħmlu madwar Malta u Għawdex. 

Magħna għandna madwar 2,000 membru bħala nanniet. Ġbarna 1,500 firma għall‑petizzjoni li ressaqna u li qiegħda titkellem fuqha Dr Faure. They go together. Issa tgħiduli forsi qiegħed niżvija imma għandna bżonn ngħinu lil dawn in‑nanniet sabiex jemanċipaw ruħhom u jinfurmaw ruħhom. Ħafna drabi dawn in‑nanniet, fil‑gwerra u fi żminijiet li kienu xi ftit jew wisq diffiċli, ikunu ħarġu mill‑iskola biex imorru jaħdmu għall‑familja tagħhom. Illum aħna qed nagħtuhom lezzjonijiet tal‑kompjuter u hemm postijiet fejn dawn il‑lezzjonijiet jagħtuhomlna b’xejn. Pereżempju biex nagħmlu l‑line dancing nonfqu €20 kull darba biex nikru sala! Il‑flus noħorġuhom minn hawn u minn hemm. 

DR LYNN FAURE: Rigward il‑mistoqsija fuq l‑abbuż naħseb li hemmhekk fejn wieħed irid jara eżattament x’inhu jiġri ... Ħafna drabi qed naraw li l‑ġenituri qed ikollhom partners ġodda wara s‑separazzjoni u jerġa’ jkollhom it‑tfal minn dawn il‑partners. Allura ladarba dawn qed jgħixu flimkien jispiċċaw iqattgħu l‑avvenimenti ta’ matul is‑sena flimkien, bħal ngħidu aħna birthdays, il‑Milied, eċċ, u allura n‑neputijiet ma jkunux jistgħu jmorru għand in‑nanniet. Min‑naħa l‑oħra n‑nanniet stess iħossu li dawn it‑tfal mhumiex in‑neputijiet tagħhom imma jridu jżommu bilanċ bejn in‑neputijiet bijoloġiċi u dawk li ġejjin minn partners ġodda. B’hekk qed jinħolqu dawn il‑ħafna tensjonijiet fir‑relazzjonijiet bejn il‑membri tal‑familja. Għalhekk importanti li nibdew nitrattaw il‑komunikazzjoni, il‑pożittività, il‑valuri, l‑għaqda, ir‑rispett reċiproku li għandu jkun hemm bejn in‑neputijiet u n‑nanniet tagħna. U forsi nagħmlu helpline fejn wieħed jista’ jirrapporta. L‑istess Fondazzjoni ħarġet b’inizjattiva bl‑isem ta’ Adopt a Grandparent. Hemmhekk fejn wieħed jista’ jibda jtaffi wkoll l‑ispiża tal‑Gvern għax jekk ninduna li n‑nanna għandha xi dipressjoni jew xi bżonnijiet partikolari ... Jien qiegħed insegwi lin‑nanna però hemm diżgwid ma’ ommi jew ma’ missieri, eċċ. 
Dan it‑taħriġ għandu jingħata lill‑ġenituri kif ukoll lin‑nanniet u la qed ngħidu li għandu jkun fl‑aħjar interess tat‑tfal għandu jiġi sostnut mill‑Gvern. Apparti minn hekk għandu jiġi impost mill‑Gvern għax jekk qed nitkellmu fuq il‑prinċipju tal‑aħjar interess tat‑tfal, mela dan m’għandux jibqa’ fid‑diskrezzjoni ta’ persuna jew oħra li xi darba se tieħu d‑deċiżjoni li tħalli impatt fuq it‑tfal. Din għandha ssir ir‑regola u mhux l‑eċċezzjoni. Jekk aħna verament qed inħarsu lejn l‑interess tat‑tfal, iridu jinħolqu strutturi biex fl‑istrata kollha tal‑familja u tas‑soċjetà, kull min imiss ma’ tfal minuri, ikunu nanniet, ikunu anzjani, se jidħlu f’kategorija li jafu kif għandhom iġibu ruħhom waqt il‑ħin tagħhom man‑neputijiet. Imbagħad hemmhekk ir‑rispett ikun reċiproku għax jekk jien qed nagħmel bonavolontà tiegħi u nidħol għal dan it‑tip ta’ taħriġ, hemmhekk fhimtek li forsi rridu noħolqu bilanċ. 

[bookmark: _GoBack]Ma ninsewx ukoll li l‑anzjani għadhom ġenituri. Ħafna drabi nistennew li l‑anzjani issa telgħu fuq pedestall u ħadd ma jista’ jilħaqhom iktar. L‑obbligi u r‑responsabilitajiet tagħhom bħala ġenituri vis‑à‑vis it‑tfal tagħhom għadhom hemm sakemm imutu! Jien mhux se noqgħod ngħid għax issa sirt anzjana u sirt nanna u allura nippretendi li inti tirrispettani mingħajr ma nieħu l‑inizjattiva biex nirrispettak lura u naġġorna ruħi fil‑ħiliet ta’ ġenituri, fil‑mod ta’ kif inti qed trabbi lit‑tfal tiegħek u ma nindaħallekx fid‑deċiżjonijiet li tieħu fil‑unit tiegħek bħala ġenitur mat‑tfal. Ladarba l‑anzjan u n‑nannu jieħu l‑inizjattiva u jaqdi dmirijietu, hemmhekk ikollu raġun li jitkellem dwar drittijiet. 

IĊ‑ĊHAIRPERSON: Nixtieq nirringrazzja lill‑mistednin kollha li kellna magħna llejla. Nistgħu naġġornaw il‑lagħa għal nhar l‑Erbgħa, 13 ta’ Marzu fil‑4.45 p.m biex inkomplu niddiskutu dan is‑suġġett. Nirringrazzjakom.  

Fis‑6.21 p.m. il‑Kumitat aġġorna għal data u b’aġenda li jiġu komunikati aktar tard.

